
Ágætu ráðstefnugestir,

Í þessari kynningu verður fjallað um stefnu íslenskra stjórnvalda varðandi aðgengi allra að opinberum vefjum. 

Netið gegnir sívaxandi hlutverki í daglegu lífi fólks og er notkun Íslendinga á Netinu orðin svo almenn að hægt er að segja að allur þorri landsmanna nýti sér það til samskipta, upplýsingaöflunar og til að sækja ýmsa þjónustu.  Þegar grannt er skoðað kemur hins vegar í ljós að stór hópur notenda hefur einhvers konar sérþarfir í þessum efnum. 

Talið er að meira en 10% af íbúum Evrópu eigi við einhvers konar fötlun að stríða og ætla má að verulegur hluti þeirra þarfnist sérstakrar aðstoðar eða hjálpartækja til að nýta sér vefinn svo vel sé. Einnig fjölgar eldri borgurum stöðugt og sífellt stærri hluti þeirra reiðir sig á vefinn til samskipta, upplýsingaöflunar, verslunar og skemmtunar. Árið 1990 var hlutfall þeirra sem eru eldri en 60 ára um 18% og er gert ráð fyrir að árið 2030 verði hlutfallið komið upp í 30% af íbúafjölda. Þá er fjöldi innflytjenda einnig sívaxandi hér á landi og taka þarf tillit til þeirra þarfa. Loks má nefna að tölvulæsi almennings almennt er afar misjafn.
Bætt aðgengi kemur því til móts við þarfir ólíkra hópa.


Alþjóðasamfélagið og þá sérstaklega hinn vestræni heimur hefur á undanförnum misserum veitt nauðsyn þess að tryggja aðgengi allra samfélagshópa að vefnum aukna athygli og er Ísland þar ekki undanskilið. 

Víða hefur verið unnið að stefnumörkun á þessu sviði. Flestar þjóðir hafa farið þá leið að móta sér viðmiðunarreglur um aðgengi að opinberum vefjum en gert er ráð fyrir að einkafyrirtæki taki einnig mið af slíkum reglum við þróun vefja sinna.  Þessar reglur eru jafnan byggðar á alþjóðlegum reglum World Wide Web Consortium (W3C) um aðgengismál. Evrópusambandið hefur til að mynda samþykkt að aðildarlöndin taki mið af þessum reglum og nú hefur Ísland slegist í hópinn.

Í stefnu ríkisstjórnarinnar um upplýsingasamfélagið frá 2004, Auðlindir í allra þágu, er að finna markmið um að rafræn þjónusta opinberra aðila taki mið af þörfum ólíkra hópa fatlaðra. Forsætisráðuneyti og félagsmálaráðuneyti bera ábyrgð á framkvæmd verkefna sem falla að þessu markmiði.  Verður hér fjallað um nokkur verkefni sem falla undir ofangreint markmið.

Vorið 2005 var gerð umfangsmikil úttekt á öllum vefjum ríkis og sveitarfélaga á Íslandi.  Þessi úttekt var gerð af forsætisráðuneyti og Sambandi íslenskra sveitarfélaga en fyrirtækið Sjá ehf. sá um framkvæmd hennar.   Skoðaðir voru 246 vefir og þeir metnir með tilliti til rafrænnar þjónustu, innihalds, nytsemi og aðgengis.  Niðurstöður úttektarinnar liggja fyrir í skýrslunni Hvað er spunnið í opinbera vefi? og þar kemur fram að aðgengi fatlaðra að vefjum ríkis og sveitarfélaga þarf að bæta verulega. 

Þá hafa forsætisráðuneyti og félagsmálaráðuneyti tekið saman skýrsluna, Aðgengi allra að vefnum,  og eru þar lagðar fram tillögur um aðgerðir sem stuðla að því að fatlaðir og aðrir hópar sem gefa þarf sérstakan gaum í upplýsingasamfélaginu, geti nýtt sér þjónustu á Netinu. Forsætisráðherra lagði skýrsluna fram í ríkisstjórn í janúar 2006 og hefur verið ákveðið að fara að þeim tillögum sem lagðar eru fram í skýrslunni og stefna að því að allir opinberir vefir á Íslandi uppfylli ákveðnar lágmarkskröfur í aðgengismálum. 

Í tillögunum kemur meðal annars eftirfarandi fram :

· Nýjar viðmiðunarreglur W3C um aðgengismál verði þýddar á íslensku um leið og þær taka gildi og birtar á Stjórnarráðsvefnum. 

· Opinberir aðilar verði hvattir til að marka sér stefnu í aðgengismálum fyrir árslok 2006. 

· Stefnt verði að því að opinberir aðilar uppfylli lágmarkskröfur W3C um aðgengi að vef  fyrir árslok 2007. 

Í tillögunum segir ennfremur:

· Fyrirtæki verði hvött til að taka mið af viðmiðunum hins opinbera og marka sér stefnu í aðgengismálum.

· Opinberir aðilar verði hvattir til að koma sér upp þekkingu á aðgengismálum eða til að nýta sér þjónustu fyrirtækja og sérfræðinga í aðgengismálum, meðal annars varðandi ráðgjöf og úttektir á vefjum sínum. 

· Sett verði upp viðmið og leiðbeiningar á sérstakri aðgengissíðu.  

· Farið verði fram á að þeir hugbúnaðarseljendur sem hið opinbera skiptir við geri grein fyrir því hvernig hugbúnaður þeirra kemur til móts við kröfur W3C um hugbúnað.

Þá verði þess gætt þegar gæði rafrænnar þjónustu er könnuð að slík könnun nái einnig til þeirra þátta er varða aðgengismál.  Tillögurnar í heild sinni er að finna í skýrslunni Aðgengi allra að vefnum.

Í því skyni að bæta aðgengi að vefjum ráðuneytanna hefur Stjórnarráð Íslands sett fram aðgengisstefnu fyrir vefi sína og birt á vefnum. 

Lítum aðeins á það sem kemur fram í aðgengisstefnu ráðuneytanna.

1. Stjórnarráð Íslands hefur einsett sér að gera Stjórnarráðsvefinn aðgengilegan fötluðum. 

2. Stefnt er að því að allt efni á vefnum muni að minnsta kosti standast lágmarksviðmið W3C fyrir 1. júlí 2007.

3. Stjórnarráð Íslands mun endurskoða stefnu sína árlega í því skyni að uppfylla enn betur kröfur um aðgengi allra að vefnum. Einstök ráðuneyti geta hvert fyrir sig sett sér markmið um að ná tilteknu aðgengisstigi fyrr en kveður á um í sameiginlegri aðgengisstefnu fyrir Stjórnarráðið og vísað í það á vef sínum. 

4. Vefstjórn Stjórnarráðsins hefur það hlutverk að tryggja að Stjórnarráðsvefurinn uppfylli ávallt sett markmið um aðgengi.

5. Síður á Stjórnarráðsvefnum sem uppfylla aðgengisstefnu eru merktar sérstaklega með táknmynd W3C sem komið er fyrir neðst í vinstri dálki og krækt í síðu þar sem fram kemur fyrir hvað táknmyndin stendur.

6. Á Stjórnarráðsvefnum er í ýmsum tilvikum vísað á vefi stofnana, félagasamtaka eða fyrirtækja. Aðgengisstefna Stjórnarráðsvefsins nær eingöngu til hans en ekki þeirra vefja sem vísað er á.

7. Efni frá þriðja aðila sem birt er á vefjum ráðuneyta skal uppfylla kröfur um aðgengi fyrir alla. 

8. Þá verður farið fram á að hugbúnaðarsalar sem ráðuneytin skipta við geri grein fyrir því hvernig búnaður þeirra tekur tillit til aðgengismála. 

9. Jafnframt skal tryggt að starfsmenn hafi aðgang að þeim hugbúnaði sem nauðsynlegur er til að gera efni aðgengilegt.

10. Séð verður til þess að starfsfólk fái þá þjálfun sem til þarf miðað við starf sitt og hlutverk. Boðið verður upp á endurmenntun eftir því sem kröfur um aðgengi breytast eða ný tækni kemur fram. 

Mikilvægt er að vefstjórar og aðrir sem koma að vefmálum hafi aðgang að greinargóðum upplýsingum um hvernig bæta megi aðgengi að vefjum.  Forsætisráðuneyti hefur sett upp sérstaka vefsíðu á vefnum ut.is/adgengi þar sem teknar hafa verið saman slíkar upplýsingar. 

Á aðgengissíðunni er m.a. að finna leiðbeiningar vegna stefnumörkunar, leiðbeiningar um gerð aðgengilegra PDF-skráa, krækjur í skýrslur um aðgengismál svo og ábendingar um ýmis gagnleg hjálpartæki sem varða gerð aðgengilegra vefsíðna.

Finna má skýrslur og annað efni sem vísað hefur verið til í þessu erindi á UT-vefnum: http://ut.is/adgengi

Þó að rætt sé um aðgengismál í samhengi við sérþarfir ákveðinna hópa sýnir reynslan að flest af því sem talið er að auðveldi aðgengi fatlaðra að vefnum nýtist ekki síður öðrum almennum notendum. Þegar vefir uppfylla aðgengiskröfur er aukins samræmis gætt í framsetningu þeirra þátta sem setja svip sinn á vefinn, vefsíður verða skýrari og því auðveldara að átta sig á uppbyggingu þeirra. Texti við myndir, vel uppsettar töflur og PDF-skrár með efnisyfirliti eru einnig þættir sem nýtast öllum notendum vefsins. 

Skýrt og einfalt málfar sem um leið hæfir viðkomandi vef er líklegra til að ná til notenda sem einhverra hluta vegna eiga erfitt með að skilja flókinn texta. Þeir sem nota táknmál eiga einnig auðveldara með og eru fljótari að túlka það sem textinn segir ef hann er hnitmiðaður og skýr. Þá eru skýrar reglur við efnisinnsetningu til þess fallnar að bæta vinnubrögð starfsfólks og einfalda. 

Loks má nefna að æ algengara er að bjóða notendum upp á að geta stjórnað stærð leturs í vefviðmóti og jafnvel að breyta letur- og/eða bakgrunnslitum, hvort tveggja til hagsbóta fyrir þá sem eru farnir að tapa sjón eða eru lesblindir.

Það gefur auga leið að ef tekið er mið af kröfum um aðgengi nýtist það nánast öllum notendum Netsins. Það er því til mikils að vinna.

Að lokum vil ég vil ég þakka fyrir að fá þetta tækifæri til að kynna fyrir ykkur það sem ráðuneytin eru að gera í vefmálum sínum. Allar ábendingar um það sem betur má fara á Stjórnarráðsvefnum eru vel þegnar. Ég þakka fyrir mig.

